
Audienca e cakut
Ky udhëzues përmban informata për aplikimin e masave të përgjithshme për parandalimin dhe luftimin e COVID-19 dhe duhet të zbatohet nga institucionet publike dhe private. Gjithashtu  shërben si bazë për hartimin e udhëzuesve të veçantë për sektorë specifik. 
Të dhënat ekzistuese dëshmojnë që ka ende shumë për të mësuar në lidhje me përcjelljen, rëndësinë dhe tiparet tjera të COVID-19 dhe hulumtimet janë në zhvillim e sipër. Për këtë arsye, ky udhëzues, varësisht nga situata epidemiologjike dhe të dhënat më të reja shkencore, mund të përditësohet, plotësohet apo ndryshohet.
[bookmark: _Toc69563744]Hyrja

Ky udhëzues është përgatitur në bazë të njohurive ekzistuese në lidhje me sëmundjen e koronavirusit (COVID-19) dhe duke shfrytëzuar udhëzuesit e institucioneve më të besueshme si Organizata Botërore e Shëndetësisë (OBSh) dhe Qendra për kontrollin dhe parandalimin e sëmundjeve (CDC). Duke qenë se COVID-19 është një sëmundje respiratore, që nuk mund të parashikohet sa do të zgjasë dhe që mund të përcillet nga një person tek tjetri, masat mbrojtëse për paradalimin e përhapjes së infeksionit janë të detyrueshme për një kohë të pacaktuar. Prandaj, OBSh si dhe CDC kanë përgatitur udhëzues, që janë në përditësim të vazhdueshëm, varësisht nga njohuritë e grumbulluara mbi sjelljen e virusit. Së këndejmi, edhe ky udhëzues në mënyrë periodike do të përditësohet dhe plotësohet. 
Zbatimi i masave të përcaktuara në Udhëzuesin e përgjithshëm si dhe udhëzuesit e tjerë të veçantë për sektorë specifik, do të realizohet sipas matricës së monitorimit.
[bookmark: _Toc69563745]Çfarë është COVID-19?

COVID-19 është një sëmundje e rrugëve të  frymëmarrjes e shkaktuar nga SARS-CoV-2, një koronavirus i ri i zbuluar në 2019 në Wuhan, në Kinë. Organizata Botërore e Shëndetësisë (OBSh) në janar të vitit 2020, shpalli shpërthimin e sëmundjes së Koronavirusit si një emergjencë e shëndetit publik me rëndësi ndërkombëtare. Pandemia e Koronavirusit (COVID-19), konsiderohet si një krizë e vazhdueshme shëndetësore globale me të cilën po ballafaqohemi edhe sot.
[bookmark: _Toc69563746]Cilat janë simptomat e COVID-19?

COVID-19, mund shkaktoj sëmundje duke filluar nga forma e lehtë në të rëndë dhe në disa raste, mund të jetë fatale. Simptomat zakonisht përfshijnë ethe, kollë dhe vështirësi në frymëmarrje, mirëpo mund të manifestohet edhe me simptoma tjera. 
Po ashtu, personi mund të jetë asimptomatik, por të jetë i infektuar me COVID-19 dhe kështu edhe infeksioz për personat tjerë. Sipas OBSh dhe Qendrave për kontrollin dhe parandalimin e sëmundjeve (CDC), simptomat e COVID-19 mund të shfaqen prej 2 ditë deri në 14 ditë pas ekspozimit.

[bookmark: _Toc69563747]Si përhapet COVID-19?

Virusi transmetohet përmes:
· Kontaktit të afërt të personave me njëri-tjetrin.
· Nëpërmjet spërklave, kur një person i infektuar kollitet ose teshtin. Këto spërkla mund të futen në gojë ose hundë, tek personat në afërsi dhe kontaminojnë sipërfaqet, të cilat më pas mund të preken me duar dhe përmes duarve të futen në gojë ose hundë.
· Është e mundur që një person të infektohet me COVID-19, duke prekur sipërfaqen ose objektin e kontaminuar me COVID-19 dhe më pas duke prekur gojën, hundën ose edhe sytë e tyre.
[bookmark: _Toc69563748]Kush është më i rrezikuar ndaj COVID-19?

Çdo ditë jemi duke mësuar më shumë rreth asaj se si COVID-19 ndikon tek njerëzit. Pothuajse çdo grup-moshë (duke përfshirë edhe fëmijët) mund të preket nga ky virus, por njerëzit e moshuar, njerëzit me sistem imunitar të dobësuar dhe njerëzit me sëmundje kronike, si diabeti dhe sëmundjet e zemrës, duket të jenë më të rrezikuar nga shfaqja e simptomave të rënda. Nga të dhënat e fundit, shtatëzënat infektohen në shkallë më të lartë nga varianti i ri britanik i COVID-19, krahasuar me personat e tjerë të rritur, prandaj rekomandohet lirimi i tyre nga puna dhe eventualisht puna e tyre nga shtëpia me qëllim të parandalimit të pasojave në rast infektimi.
[bookmark: _Toc69563749]Si mund të parandalohet dhe ngadalësohet përhapja e COVID-19?

Përderisa COVID-19, vazhdon të përhapet është e rëndësishme që institucionet shëndetësore, jo shëndetësore dhe sektorët e tjerë duhet të ndërmarrin veprimet e duhura për të parandaluar transmetimin e COVID-19, për të zvogëluar ndikimin e përhapjes dhe për të mbështetur masat e kontrollit.
Masat e shëndetit publik, janë veprime parandaluese thelbësore që përfshijnë masat në vijim: qëndrimin në shtëpi kur ndjeheni të sëmurë, vendosjen e maskës, pastrimin e shpeshtë të duarve me ujë dhe sapun apo dezinfektues, pastrimin dhe dezinfektimin e sipërfaqeve dhe objekteve si dhe ajrojsjen e objekteve.
Çka duhet të dini?
· Në mënyrë korrekte dhe të vazhdueshme vendosni maskën që mbulon plotësisht  hundën dhe gojën tuaj në ambiente publike, në tubime dhe kudo që ndodheni pranë njerëzve.
· Qëndroni të paktën 1meter larg të tjerëve që nuk jetojnë me ju.
· Shmangni turmat.
· Shmangni  hapësirat e brendshme të ajrosura dobët.
· Qëndroni në shtëpi kur jeni të sëmurë.
· Pastroni shpesh duart me sapun dhe ujë për të paktën 20 sekonda (ose përdorni pastrues të duarve që përmban 60% - 70% alkool).
· Vaksinohuni kur ju vjen radha sipas Planit shtetëror të Imunizimit.
· Konsultohuni me mjekun tuaj familjar, nëse keni shenja apo simptoma - indikacione të COVID-19.
Ju mund të mos keni fare simptoma apo edhe të mos ndjeheni të sëmurë (duke përfshirë fëmijët), por të jeni burim infeksioni dhe përhapni COVID-19 për familjen, miqtë dhe komunitetin ku jetoni.
MOS qëndroni pranë të tjerëve, nëse keni qenë të ekspozuar ndaj ndonjë personi me COVID-19, nëse jeni i sëmurë ose nëse keni dalë pozitiv në testin COVID-19.
Qëllimi i këtij udhëzuesi të përkohshëm është të siguroj udhëzime të qarta dhe të zbatueshme për funksionim të sigurt, përmes parandalimit dhe zbulimit të hershëm të COVID-19, në të gjitha institucionet shëndetësore, jo shëndetësore dhe sektorët e tjerë.

Është e rëndësishme të dihet se COVID-19 nuk bën dallime dhe derisa vazhdon të përhapet, është thelbësore që të gjitha institucionet shëndetësore, jo shëndetësore dhe sektorët e tjerë të ndërmarrin veprime:
· për të parandaluar transmetimin, për të zvogëluar ndikimet e përhapjes dhe për të mbështetur masat e kontrollit.
· për të siguruar që informacioni është i arritshëm për të gjitha kategoritë.
Bazuar në këtë udhëzues të gjitha institucionet shëndetësore, jo shëndetësore dhe sektorët e tjerë  janë të obliguar që:
· T’i zbatojnë praktikat e bazuara në të dhënat e fundit shkencore, për të minimizuar rrezikun e transmetimit të infeksionit midis të pranishmëve;
· T’i përmbahen Udhëzuesit të përkohshëm të COVID-19 të Ministrisë së Shëndetësisë (MSh)/Institutit Kombëtar të Shëndetësisë Publike të Kosovës (IKShPK).

[bookmark: _Toc69475111][bookmark: _Toc69661974]Udhëzime specifike të parandalimit të përhapjes së COVID-19 në institucionet korrektuese, qendrat e azilit dhe të mbajtjes për të huaj

Zbatimi i masave të distancës fizike në institucionet korrektuese, qendrat e azilit dhe të mbajtjes për të huaj mund të jetë mjaft sfidues duke qenë se mund të jenë të mbipopulluara dhe pa kushte adekuate për të i zbatuar këto masa. Mirëpo, duhet bërë të gjitha përpjekjet në mënyrë që të aplikohen standardet e njëjta të distancës fizike sikurse ato që aplikohen në komunitetin e gjerë. 
Masat që rekomandohen të zbatohen për t’u respektuar distanca fizike për këto grupe përfshijnë:
· Pjesëtarët e këtyre qendrave mund të ndahen në grupe të ndryshme, në mënyrë që të shmanget kontakti me njëri-tjetrin.
· Koha e ushqimit duhet të organizohet në ndërrime , duke e respektuar distancën 1 metër dhe masat tjera..
·  Shëtitoren mund te shfrytëzojnë  për shëtitje , duke e respektuar distancën prej 1  metër ne mes te personave.
· Qasja në objektet e higjienës të bëhet në vende të ndryshme.
· Qasja në institucione shëndetësore të bëhet në vende të ndryshme apo kohë të ndryshme
· Kufizimi i vizitorëve në qendrat e pritjes dhe paraburgimit dhe zvogëlimi, kur është e mundur.
· Duhet reduktuar numri i stafit dhe të mundësohet që vetëm stafi mjekësor të jetë prezent
· Shenjëzimi i dyshemesë në zonat e përbashkëta mund të ndihmojë në inkurajimin e njerëzve që të mbajnë distancën fizike prej metër.
· Izolimi i rasteve me COVID-19 dhe personave me simptoma të COVID-19.
· Identifikimi i mjediseve alternative të akomodimit, për të ulur numrin e pjesëtarëve në qendra dhe për të siguruar strehim për azilkërkuesit, e refugjatët e sapoardhur  në rast se një objekt aktual vendoset nën karantinë.
· Distanca fizike ndër-personale nuk mund të mirëmbahet gjithmonë në disa mjedise (p.sh. gjatë transferimeve te të burgosurve) ose kur kontakti fizik është i nevojshëm (si p.sh. gjatë ofrimit të kujdesit shëndetësor). Në këto situata, zbatimi i masave të tjera parandaluese të rrepta (p.sh. përdorimi i pajisjeve mbrojtëse personale - PPM) është thelbësor për zvogëlimin e rrezikut të transmetimit.
[bookmark: _Toc69475113][bookmark: _Toc69661976]Mbani dhe inkurajoni higjienën e duarve 

· Qendrat duhet siguruar sapun dhe ujë dhe qasje të lehtë për të gjithë banorët (azil-kërkuesit, refugjatët, të burgosurit), stafin dhe vizitorët. 
· Nëse sapuni dhe uji nuk janë në dispozicion duhet  siguruar dezinfektues duarsh me bazë alkooli 60-70%, megjithëse këto të fundit mund të paraqesin rreziqe të sigurisë për shkak të potencialit për abuzim.
· Duhet inkurajuar higjiena rigoroze e duarve, sidomos pas kontaktit me sipërfaqet e prekura shpesh, para dhe pas përgatitjes së ushqimit, para ngrënies, pirjes së duhanit, pasi keni qenë jashtë për ushtrime dhe pas përdorimit të tualetit ose hudhjen e mbeturinave.
[bookmark: _Toc69475114][bookmark: _Toc69661977]Mbani dhe inkurajoni mbajtjen e maskës/mbulesës së fytyrës për stafin dhe klientët

· Përdorimi i maskave të fytyrës duhet të konsiderohet vetëm si një masë plotësuese, dhe jo si një masë zëvendësuese për masa thelbësore parandaluese si larja e duarve, vendosja e faculetave gjatë kollitjes apo teshtitjes dhe distancës fizike.
· Çdo person  duke përfshirë stafin dhe banorët e këtyre qendrave si dhe vizitorët, duhet të vendosin maskë ose të mbulojnë fytyrën në një mënyrë që mbulon hundën dhe gojën.
· Informacioni në lidhje me përdorimin e duhur të maskave të fytyrës duhet të jetë në dispozicion.
·  Bartja e maskës duke mbuluar hundën dhe gojën është obligative në të gjitha rastet në ambientet e mbyllura.
[bookmark: _Toc69661978]Përdorni pajisjet personale mbrojtëse (PPM)

· Përdorimi i maskave filtruese (FFP) nuk rekomandohet për të burgosurit. 
· Punonjësit shëndetësorë që ofrojnë kujdes shëndetësor për pacientët që tregojnë simptoma të përputhshme me COVID-19 në qendra korrektuese, të mbajtjes dhe ato të azilit duhet të përdorin maskat FFP. 
· Përdorimi i maskave filtruese (FFP) duhet të përdoret edhe gjatë realizimit të procedurave me rrezik të lartë (p.sh. ekzaminimi fizik i orofaringut ose shtupës nazofaringeale) dhe ekzaminimit edhe të pacientëve pa simptoma të përputhshme me COVID-19.
· Syzet ose mburoja e fytyrës dhe dorëzat duhet të përdoren me maska filtruese kur ofrojnë kujdes shëndetësor për pacientët me simptoma të përputhshme me COVID-19 ose gjatë realizimit të procedurave me rrezik të lartë. 
· Konsideroni përdorimin e një rrobave mbrojtëse të gjata, veçanërisht nëse ekziston rreziku i ekspozimit ndaj lëngjeve të trupit.
· Të gjithë punonjësit e kujdesit shëndetësor në qendra korrektuese dhe mbajtëse duhet të mbajnë vazhdimisht një maskë mjekësore gjatë aktiviteteve të tyre rutinore.
· Personeli i përfshirë në transferimin e rasteve të dyshimta ose të konfirmuara të COVID-19 në qendra korrektuese duhet të përdorin maska ​​mjekësore për fytyrën ose filtruese (FFP2), bazuar në vlerësimin e kontaktit të mundshëm me rastin. Gjatë transportit, i burgosuri i dyshuar ose i konfirmuar me COVID-19 duhet të mbajë një maskë mjekësore në fytyrë.

[bookmark: _Toc69475116][bookmark: _Toc69661979]Zbatoni masat e pastrimit dhe dezinfektimit

· Sipërfaqet e prekura shpesh duhet të pastrohen sa më shpesh që të jetë e mundur (të paktën çdo ditë dhe nëse është e mundur më shpesh), veçanërisht në hapësirat publike. Shembuj të këtyre sipërfaqeve janë dorezat e derës dhe shufrat e dyerve, karriget dhe mbështetëse krahësh, maja tavoline, çelësa dritash, etj.
· Përdorimi i një detergjenti neutral për pastrimin e sipërfaqeve në ambientet e përgjithshme (d.m.th. jo për ambientet ku një rast i dyshuar ose i konfirmuar i COVID-19 ka qenë) duhet të jetë i mjaftueshëm.
· Pastrimi i tualeteve të përbashkëta, lavamanëve të banjës dhe pajisjeve sanitare duhet të kryhet me kujdes.
· Personeli i pastrimit duhet të veshë pajisje mbrojtëse personale (PPE) (p.sh. uniformë e cila hiqet dhe lahet shpesh në ujë të ngrohtë dhe detergjent dhe dorëza) kur pastrojnë.
· Udhëzime të ngjashme duhet t'u jepen banorëve të qendrave për pastrimin e dhomave të tyre.
[bookmark: _Toc69475117][bookmark: _Toc69661980]
Mirëmbani sistemet e ngrohjes, ventilimit dhe kondicionimit të ajrit 

· Qendrat korrektuese, të azilit dhe ato të mbajtjes duhet të kryejë një rishikim të rregullt të sistemeve të ngrohjes, ventilimit dhe kondicionimit të ajrit  për t'u siguruar që ato funksionojnë si duhet.
· Rritni qarkullimin e ajrit të jashtëm duke maksimizuar raportin e ajrit të jashtëm ose duke hapur dritare dhe dyer, kur është e mundur.
· Shmangni riciklimin e ajrit

[bookmark: _Toc69469437][bookmark: _Toc69475131][bookmark: _Toc69661981]Modeli i funksionimit në kontekstin e COVID-19
[bookmark: _Toc69661982]Testimi për COVID-19

· Të gjithë personat ne qendra korrektuese , qendra te azilit dhe ato te mbajtjes me simptoma të COVID-19, duhet të testohen.
· [bookmark: _Toc69661983]Të burgosurit e azil-kërkuesit që vijnë (të rinjë, të transferuar nga institucione të tjera ose që hyjnë e dalin nga ambientet), për të zvogëluar rrezikun e përhapjes së COVID-19, kurdo që është e mundur. 

Menaxhimi i rasteve të dyshimta, të mundshme ose të konfirmuara të COVID-19
· Procedurat duhet të planifikohen dhe të bien dakord në bashkëpunim midis Institutit Kombëtar të Shëndetësisë Publike të Kosovës (IKShPK) për të menaxhuar rastet në këto qendra.
· Personeli klinik duhet të vlerësojë individët me simptoma të COVID-19 në një vend të caktuar mjekësor dhe të përcaktojnë nëse ata duhet të testohen ose të ndërmerren veprime të mëtejshme.
[bookmark: _Toc69284644][bookmark: _Toc69474985][bookmark: _Toc69661984]Konsiderata ndaj stafit, të burgosurve, azilkërkuesve dhe të huajve
· Nëse stafi, të burgosurit  dhe azilkërkuesit dyshohet të kenë COVID-19, ata duhet të izolohen pavarësisht nëse kanë simptoma apo jo.
· Nëse stafi, të burgosurit dhe azilkërkuesit kanë qenë të ekspozuar ndaj COVID-19, duhet të   paraqiten te mbikëqyrësi ose mjeku i institucionit dhe t’i respektojnë rekomandimet nga IKShPK. 

Secili pjesëtar i stafit që punon në burgje, korrektues,  mjekësor, administrativ dhe tjetër, lejohet te hynë ne objekt vetëm nëse posedon njërën prej dëshmive:

  
1. Certifikatën e vaksinimit me më së paku dy doza ose një dozë të vaksinës Janssen kundër COVID-19; .  
2 .Personat me dëshmi mjekësore nga mjeku specialist i fushës përkatëse se kanë kundër indikacione dhe janë të liruar nga vaksinimi, duhet të posedojë testin RT-PCR negativ për COVID 19 jo më të vjetër se një javë.

· Secili i burgosur i  pa vaksinuar, pas daljes nga institucioni, qoftë për vizitë në familje, gjykatë, trajtim mjekësor  apo çfarëdo nevoje tjetër, nëse ka refuzuar vaksinimin apo nuk është i vaksinuar, do të karantinohet për 7 ditë.
·  Secili i burgosur që vjen në institucione korrektuese, do të karantinohet për 5- 7 ditë (sipas PSV-ve). 
· Të gjithë vizitorët, avokatët, monitoruesit, kompanitë kontraktuese  mund të hyjnë në institucione korrektuese me test RT-PCR ,ose test rapid jo më të vjetër se 48 orë.
Këto masa do të rishikohen në rast të ndryshimit të gjendjes epidemiologjike dhe varësisht nga vendimet e Institucioneve relevante në vend.
Masat tjera parandaluese në fuqi si higjiena personale, kolektive, distanca, maskat janë në vazhdimësi në fuqi.
Dezinfektimi i përditshëm duhet të jetë i monitoruar në çdo kohë se si po zbatohet.
Në ndërkohë, do të bëhet edhe DDD e plotë, e të gjitha hapësirave të brendshme dhe të jashtme e të gjitha institucioneve korrektuese.


[bookmark: _Toc69661985]Plani i sigurisë
· Të përshkruhen masat/procedurat që duhet zbatuar në institucion për të zvogëluar përhapjen e COVID-19.
· Të sigurohet zbatimi i masave për ekzaminim, distancë fizike, maska, pastrimi dhe dezinfektimi të sipërfaqeve dhe objekteve dhe mbajtjen e pajisjeve personale mbrojtëse (PPM).
· Të shkruhen me shkrim dhe vihen në dispozicion për të burgosurit, azilkërkuesit, stafin dhe vizitorët.Të caktohet një person kryesor që do të jetë përgjegjës për zhvillimin dhe zbatimin e planit të sigurisë.

[bookmark: _Toc69661986]

